
						維基文庫，自由的圖書館

					

					


					
					
					此页尚未校对
周行如飛輪。東生西沒，日行陽道；西生東沒，月行陰道。一日之間，而分畫夜。冬至之後，日出自南而北。夏至之後，日出自北而南。冬之夜，乃夏之日。夏之夜，乃冬之日。一年之間，而定寒暑。日月之狀，方圓八百四十里。四尺為一步，三百六十步為一里。凡八刻二十分為一時，十二時為一日，一月三十日，共三百六十時，計三千刻一十八萬分也。且以陽行乾，其數用九；以陰行坤，其數用六。魄中魂生，本自旦日。蓋九不對六，故三日後魄中生魂，凡一晝夜，一百刻六十分，魂於魄中一進七十里‧六晝夜進四百二十里，而魄中魂半，乃曰「上弦」。又六晝夜進四百二十里。通前共進八百四十里，而魄中魂全，陽滿陰位，乃曰「月望」。自十六日為始，魂中生魄，凡一晝夜，一百刻六十分，魄於魂中一進七十里。六晝夜共進四百二十里，而魂中魄半，乃曰「下弦」。又六晝夜進四百二十里。通前共進八百四十里，而魂中魄全，陰滿陽位。月中尚有餘光者，蓋六不盡九，故三日後月魄滿宮，乃日「月晦」。月旦之後，六中起九；月晦之前，九中起六。數有未盡，而生後有期。積日為月，積月為歲。以月言之，六律六呂，以六起數，數盡六位，六六三十六，陰之成數也；以日言之，五日一候，七十二候，八九之數，至重九以九起數，數盡六位，六九五十四，陽之成數也。一六一九，合而十五。十五，一氣之數也。二十四氣，當八節之用，而見陰陽升降之宜。一六一九，以四為用，合四時而倍之，一時得九十，四九三百六，變為陽之數，二百一十六，陰之數，一百四
十四，計三百六十數，而足滿周天。

比喻曰：陰陽升降，在天地之內，比心腎氣液交合之法也。日月運行，在天地之外，比肘後飛金晶之事也。日月交合，此進火加減之法也。陽升陰降，無異於日月之魂魄。日往月來，無異於心腎之氣液。

